
RAQAMLI TEXNOLOGIYALAR 
ASOSIDA OZIQ-OVQAT 
TA’MINOTI ZANJIRINI 

RIVOJLANTIRISH OMILLARI

Yusupov Muxiddin Soatovich
PhD, Oriental universiteti professori v.b.

Annotatsiya: Maqolada oziq-ovqat mahsulotlarini yetishtirish va qayta ishlash zanjirida ishlab chiqarishni raqamlashtirish, 
“Qishloq xo‘jaligi 4.0” va “Sanoat 4.0” konsepsiyalari doirasida “aqlli qishloq xo‘jaligi” va “aqlli sanoat”ni rivojlantirishning 
tashkiliy-iqtisodiy mexanizmlarini takomillashtirish orqali oziq-ovqat ta’minoti hamda xavfsizligini mustahkamlash mas-
alalari tadqiq etilgan.

Kalit so‘zlar: oziq-ovqat yetishtirish zanjiri; oziq-ovqat ta’minoti; oziq-ovqat xavfsizliligi; oziq-ovqat ratsioni; to‘yib ovqatla-
nish; ochlikka barham berish; qo‘shilgan qiymat zanjiri; raqamli texnologiyalar; aqlli sanoat; aqlli qishloq xo‘jaligi; sanoat 
– 4.0; qishloq xo‘jaligi – 4.0.
Abstract: In the article, digitization of production in the chain of food production and processing, food supply by improving 
the organizational and economic mechanisms of the development of "smart agriculture" and "smart industry" within the 
framework of the concepts of "Agriculture – 4.0" and "Industry – 4.0" and issues of security strengthening have been 
researched.

Key words: food production chain; food supply; food safety; food ration; eating well; ending hunger; value added chain; 
digital technologies; smart industry; smart agriculture; industry – 4.0; agriculture –4.0.
Аннотация: В статье рассматривается цифровизация производства в цепочке производства и переработки про-
дуктов питания, снабжения продовольствием путем совершенствования организационно-экономических меха-
низмов развития “умного сельского хозяйства” и “умной индустрии” в рамках концепции “Сельское хозяйство – 
4.0”. ” и “Индустрия 4.0” и вопросы укрепления безопасности.

Ключевые слова: производственная цепочка продуктов питания; Обеспечение продовольствием; безопасности 
пищевых продуктов; продовольственный рацион; хорошо питаться; прекращение голода; цепочка добавленной 
стоимости; цифровые технологии; умная индустрия; умное сельское хозяйство; промышленность – 4,0; сельское 
хозяйство –4,0.

K I R I S H
Bugungi kunda aholini oziq-ovqat mahsulotlari bilan uzluksiz va barqaror ta’minlash masalasi jahon miqyo-

sida global muammoalardan biriga aylanmoqda. Keyingi yillarda ro‘y berayotgan turli inqirozlar, iqlim o‘zgarish-
lari, siyosiy keskinlik va urushlar, pandemiya kabi favqulodda hodisalar tufayli dunyoda ochlik va kambag‘allik 
darajasi ortib bormoqda. BMTning Oziq-ovqat va qishloq xo‘jaligi tashkiloti (FAO), Qishloq xo‘jaligi rivojlanishi 
xalqaro jamg‘armasi (IFAD), BMTning Xalqaro bolalar fondi (UNICEF), Jahon oziq-ovqat dasturi (WFP) va 
Jahon sog‘likni saqlash tashkilotlarining (WHO) hamkorlikda amalga oshirgan tadqiqotlarida qayd etilishicha: 
jahon bo‘ylab ochlik va to‘yib ovqatlanmaslik ko‘lami COVID-19 pandemiyasi boshlanmasdan oldingiga nis-
batan yuqori. 2022-yili 690 dan 783 mln. gacha aholi ochlikdan jabr ko‘rgan bo‘lib, bu pandemiyagacha bo‘lgan 
davrdagidan 122 mln. kishiga ko‘p. Garchi keyingi ikki yilda ochlik ko‘lamining o‘sish sur’atlari biroz pasayib, 
2022-yilda 2021-yilga nisbatan 3,8 mln. kishiga qisqargan bo‘lsa-da, dunyoda urushlar va boshqa ziddiyatlar 
tufayli energoresurslar hamda oziq-ovqat mahsulotlari narxlarining o‘sishi vaziyatni yana chigallashtirmoqda1.

BMT Bosh Assambleyasi tomonidan 2030-yilgacha qabul qilingan “Barqaror rivojlanish maqsadlari 
(BRM)”ning 2-maqsadi “Ochlikka barham berish, oziq-ovqat xavfsizligini mustahkamlash va ovqatlanish rat-
sionini yaxshilash, qishloq xo‘jaligining barqaror rivojlanishiga ko‘maklashish”ga bag‘ishlangan bo‘lib, unga 
erishish murakkab vazifalardan biriga aylanmoqda. 

1 ФАО, МФСР, ЮНИСЕФ, ВПП и ВОЗ. 2023. Положение дел в области продовольственной безопасности и питания в мире 
– 2023. Урбанизация, преобразование агропродовольственных систем и здоровый рацион питания в сельско-городском 
континууме Рим, ФАО. https://doi.org/10.4060/cc3017ru

Global oziq-ovqat xavfsizligini ta’minlash masalasi birinchi navbatda oziq-ovqat mahsulotlari yetishtirish va 
qayta ishlash zanjirida ishlab chiqarishni modernizatsiyalash hamda raqamlashtirish, jumladan “Sanoat – 4.0” 
va “Qishloq xo‘jaligi – 4.0” konsepsiyalari doirasida “Aqlli sanoat” va “Aqlli qishloq xo‘jaligi”ni joriy etish bilan 
uzviy bog‘liqlikka ega. 

M A V Z U G A  O I D  A D A B I Y O T L A R  T A H L I L I
Global oziq-ovqat ta’minoti va xavfsizligini ta’minlash, oziq-ovqat mahsulotlarini yetishtirish va qayta ish-

lash zanjirida raqamli texnologiyalarni joriy etish masalalari bilan bir qator xalqaro tashkilotlar, milliy va xorijlik 
olimlar ilmiy tadqiqotlar olib borishgan. Jumladan, bu borada BMTning Oziq-ovqat va qishloq xo‘jaligi tashki-
loti (FAO), Qishloq xo‘jaligi rivojlanishi xalqaro jamg‘armasi (IFAD), BMTning Xalqaro bolalar fondi (UNICEF), 
Jahon oziq-ovqat dasturi (WFP) va Jahon sog‘likni saqlash tashkiloti (WHO), AQSh Xalqaro rivojlanish agentligi 
(USAID), shuningdek, D. Krigs, K. Robert, T. Parris, S. A. Gryaznov, N. M. Trendov., S. Varas, M. Szen, D. Ilina, 
E. Yusupov, D. Djalolova va boshqa olimlarning ilmiy tadqiqotlarini e’tirof etish mumkin [1; 2; 3; 4; 5; 9; 12; 13].

S.A.Gryaznov fikricha, “aqlli sanoat” keltirib chiqaradigan oqibatlarni anglab yetish biznes va jamiyat o‘rta-
sidagi munosabatlarni chuqurroq tushunishni talab etadi. 4-sanoat inqilobi – bu nafaqat texnologik, balki kirib 
kelayotgan “yuqori texnologiyalar” ortida turgan oqibatlarni tushunish uchun jiddiy yondashuvni talab etadigan 
ijtimoiy muammo hamdir2.

FAO tadqiqotlariga ko‘ra “qishloq xo‘jaligini raqamlashtirish va avtomatlashtirish BRMning 1-maqsadi 
“kambag‘allikni tugatish” va 2-maqsadi “ochlikni bartaraf etish” hamda ekologik barqarorlik va iqlim o‘zgarishlari 
bo‘yicha belgilangan vaziflarni amalga oshirishda muhim omil bo‘lib xizmat qilishi mumkin. Bunga tashqi ta’sir-
larga barqarorlikni ta’minlash, resurslardan samarali foydalanish, oziq-ovqat mahsulotlari sifatini yaxshilash va 
xavfsizligini mustahkamlash evaziga erishish mumkin”3.

Goldman Sachs Group tahlilchilari N. M. Trendov, S. Varas, M. Szenlarning ta’kidlashicha, ko‘pchilik mam-
lakatlar “an’anaviy qishloq xo‘jaligi”dan “aqlli qishloq xo‘jaligi”ga bosqichma-bosqich o‘tish orqali agrar sektorni 
jadal rivojlantirishga harakat qilmoqda. Ularning prognozlariga ko‘ra, bu borada yangi texnologik yechimlarni 
qo‘llash 2050-yilga borib jahon bo‘ylab qishloq xo‘jaligi ishlab chiqarishini 70 % o‘sishiga olib kelishi mumkin. 
Bu deyarli 800 mln. dollarlik qo‘shimcha mahsulot yaratish demakdir4.

AQSh Xalqaro hamkorlik bo‘yicha agentligi (USAID) ekspertlari olib borgan tadqiqotlarga ko‘ra, agrooziq-
ovqat sektorida mobil texnologiyalar, ma’lumotlarni masofadan uzatish va qayta ishlash xizmatlarini tarqalishi 
hozirning o‘zida oziq-ovqat mahsulotlarini ishlab chiqaruvchilarning axborot, ishlab chiqarish resurslari, bozorlar 
va moliyaviy xizmatlardan foydalanish hamda ta’lim olish imkoniyatlarini oshirmoqda. Raqamli texnologiyalar 
kichik fermer xo‘jaliklarning raqamli agrooziq-ovqat tizimlariga integratsiyalashuvi uchun yangi imkoniyatlar 
yaratmoqda5.

E. Yusupov va D. Djalolovalarga ko‘ra, raqamli texnologiyalarning agrooziq-ovqat sektori natijalari va oziq-
ovqat ta’minoti zanjiri samaradorligiga ijobiy ta’sirini inkor etib bo‘lmaydi6. 

M A T E R I A L L A R  V A  M E T O D L A R
BMT “Barqaror rivojlanish maqsadlari” doirasida ochlikka barham berish, oziq-ovqat ta’minoti va xavfsi-

zligini mustahkamlash, oziq-ovqat sektorida “ishlab chiqarishni raqamlashtirish”, “aqlli sanoat” va “aqlli qishloq 
xo‘jaligi”ni joriy etish orqali ishlab chiqarishni barqaror rivojlantirish masalalari bo‘yicha tadqiqotlar olib borgan 
xalqaro tashkilotlar ekspertlari, xorijiy va milliy olimlarning ilmiy ishlari mazkur tadqiqotning nazariy-uslubiy 
asoslarini tashkil etadi. Tadqiqotda abstrakt va analitik mushohada, normativ va pozitiv tahlil, qiyosiy va omilli 
tahlil kabi usullardan foydalanilgan. 

Maqolani tayyorlashda BMT Oziq-ovqat va qishloq xo‘jaligi tashkiloti (FAO), Qishloq xo‘jaligini rivojlantirish 
xalqaro jamg‘armasi (IFAD), BMTning Xalqaro bolalar fondi (UNICEF), Jahon oziq-ovqat dasturi (WFP), Jahon 
sog‘likni saqlash tashkiloti (WHO) va AQSh Xalqaro rivojlanish agentligi (USAID) ishlanmalari, O‘zbekiston 
Respublikasi davlat statistika qo‘mitasining rasmiy veb-sayti ma’lumotlaridan foydalanilgan.

2 S.A. Gryaznov. Smart industry and smart manufacturing. International Journal of Humanities and Natural Sciences, vol. 4-2 (55), 
2021. –P. 199-201.

3 ФАО. 2022. Положение дел в области продовольствия и сельского хозяйства – 2022. Автоматизация сельского хозяйства как 
инструмент преобразования агропродовольственных систем. Рим, ФАО. https://doi.org/10.4060/cb9479ru.

4 Трендов Н. М., Варас С., Цзен М., Цифровые технологии на службе сельского хозяйства и сельских регионов (справочный 
документ). Продовольственная и сельскохозяйственная организация Объединенных Наций (ФАО ООН). Рим, 2019. С. 8-9

5 USAID, 2018. Digital farmer profile: Reimagining Smallholder Agriculture. Washington D.C.: USAID.
6 E.Yusupov, D.Djalalova. The significance and ways of development of digitalization of the economy in agriculture // TSUE Interna-

tional Online Conference “Sustainable agricultural development and regional cooperation for inclusive growth in Central Asia” 20 - 22 
October 2020. P. 11.

T A H L I L  V A  N A T I J A L A R
Tadqiqotlarga ko‘ra agrooziq-ovqat tizimlari ekstremal iqlim o‘zgarishlari, ziddiyatlar va iqtisodiy inqirozlarga 

ta’siriga kuchli bog‘liq bo‘lib, jahonda kuchayib borayotgan daromadlar tengsizligi, kambag‘allik, ochlik va to‘yib 
ovqatlanmaslik kabi global muammolarni chuqurlashtirib bormoqda. Ochlik va to‘yib ovqatlanmaslik insonlar 
mehnat qobiliyatini pasayishi va kasalliklarga chalinuvchanligining oshishiga, oxir-oqibatda esa turmush sifatini 
yomonlashuviga olib kelib, dunyo iqtisodiyotining barqaror rivojlanishiga to‘siq bo‘lib qolmokda. Buning oqibatida 
insoniyatni xavfsiz va to‘laqonli oziq-ovqat bilan jismoniy va iqtisodiy jihatdan barqaror ta’minlash borgan sari 
qiyinlashmoqda. Jumladan, ekspertlar baholashlariga ko‘ra, 2030-yilga borib jahonda ochlikdan jabrlanuvchilar 
soni deyarli 600 mln. kishini tashkil etishi mumkin. Bu pandemiya va urushlar sodir bo‘lmagan holatdan oldin 
tuzilgan stsenariyaga nisbatan 119 mln. kishiga ko‘p demakdir. Bundan tashqari: 2022-yilda jahondagi 2,4 mlrd. 
kishi yetarli hajmdagi xavfsiz va to‘yimli oziq-ovqat olish im koniyatiga ega bo‘lmagan; 5 yoshgacha bo‘lgan 
bolalarning 148 millioni to‘yib ovqatlanmaslik oqibatida bo‘yi o‘smay qolishdan va 45 millioni ozib ketishdan jabr 
ko‘rmoqda; 2022-yilda dunyo aholisida ochlikdan qiynalganlar salmog‘i 9,2 %ni tashkil etgan7. 

O‘zbekiston Respublikasida BMTning “Barqaror rivojlanish maqsadlari” doirasida kambag‘allikni qisqar-
tirish, to‘yib ovqatlanmaslikka barham berish va oziq-ovqat xavfsizligini mustahkamlash borasida tizimli cho-
ra-tiadbirlar amalga oshirilmoqda. Jumladan, O‘zbekiston Respublikasi Prezidentining 2022-yil 28-yanvardagi 
PF-60-sonli “2022-2026-yillarga mo‘ljallangan yangi O‘zbekistonning taraqqiyot strategiyasi to‘g‘risida”gi, 
O‘zbekiston Respublikasi Vazirlar Mahkamasining 2022-yil 21-fevraldagi 83-sonli “2030-yilgacha bo‘lgan 
davrda barqaror rivojlanish sohasidagi milliy maqsad va vazifalarni amalga oshirishni jadallashtirish bo‘yicha 
qo‘shimcha chora-tadbirlar to‘g‘risida”gi qarori bilan tasdiqlangan “2030-yilgacha bo‘lgan davrda barqaror rivo-
jlanish sohasidagi Milliy maqsad va vazifalar” va boshqa me’yoriy hujjatlarda bu borada muhim vazifalarni 
amalga oshirish belgilab berilgan.

Keyingi yillarda oziq-ovqat xavfsizligini mustahkamlash borasida amalga oshirilgan chora-tadbirlar nati-
jasida respublikamiz Global ochlik indeksida (GHI) o‘z pozitsiyasini yaxshilab borib, 2023-yilda 125 mamlakat 
ichida 21-o‘rinni egalladi va 5,0 ball bilan ochlik darajasi past bo‘lgan mamlakat deb e’tirof etildi8. 

BMT “Barqaror rivojlanish maqsadlari”ning aksariyati, ya’ni ochlikni bartaraf etish va kambag‘allikni qis-
qartirish, tabiiy resurslarni asrash va atrof-muhitni muhofaza qilish, iqlim o‘zgarishlariga moslashish kabi o‘ta 
muhim vazifalar birinchi navbatda qishloq xo‘jaligi taraqqiyoti bilan bog‘liq. Ta’kidlash joizki, “Barqaror rivojla-
nish maqsadlari”da ko‘zda tutilgan 17 ta global maqsadning 12 tasi agrar va oziq-ovqat masalalariga bevosita 
yoki bilvosita tegishli. 

Ayrim mamlakatlarda yer-suv resurslaridan foydalanish samaradorligining pastligi, aholi jon boshiga ekin 
maydonlarining qisqarib borayotganligi, hosilni yig‘ib olish, tashish va saqlash jarayonlarida yo‘qotishlarning 
ko‘pligi kabi omillar oziq-ovqat yetishmovchiligini keltirib chiqarayotgan asosiy sabablardan sanaladi. Bugungi 
kunda yer shari aholisining 2,6 milliardi yoki 33 % dan ziyodi asosan qishloq xo‘jaligi hisobiga kun kechi-
rayotgan bir paytda, qishloq xo‘jaligiga mo‘ljallangan yerlarning 52 %i kuchli degradatsiyaga uchraganligi oqi-
batida tuproq unumdorligi sezilarli darajada pasaygan. Qurg‘oqchilik va cho‘llashuv jarayonlari natijasida har yili 
12 million gektar yer (har minutda 23 gektar) foydalanishdan chiqib ketmoqda. Vaholanki bu maydonlarda har 
yili 20 million tonnagacha don yetishtirish mumkin edi. Yerlarning degradatsiyasi dunyodagi 74 % kambag‘al 
aholining turmush darajasiga salbiy ta’sir o‘tkazmoqda. Shu bilan birga sayyoramiz iqlimining keskin o‘zgarishi, 
“global isish”, atrof-muhitning ifloslanishi kabi holatlar qishloq xo‘jaligi samaradorligiga o‘z ta’sirini ko‘rsatmay 
qolmaydi. Qishloq xo‘jaligi mahsulotlari hosilini yig‘ish, tashish, saqlash va yetkazib berish tizimidagi nuqsonlar 
tufayli har yili 1 milliard dollarga teng bo‘lgan 1,3 milliard tonna oziq-ovqat mahsulotlari nobud bo‘lmoqda9.

Qishloq xo‘jaligini barqaror rivojlantirish birinchi navbatda oziq-ovqat yetishtirish uchun zarur bo‘lgan ekin 
maydonlari, o‘rmonlar va boshqa tabiiy resurslardan maksimal darajada samarali hamda atrof-muhitga zarar 
yetkazmasdan optimal foydalanishni ko‘zda tutadi. Agar insoniyat tabiiy resurslardan oqilona foydalanmasa, 
aholining bugungi ehtiyojlarini to‘liq qondirish va kelgusi avlodlarni ta’minlash vazifasi qiyinlashadi.

Agrar sektor respublikada oziq-ovqat ta’minotining asosiy manbalari sifatida qaraladi. Bu tarmoq aholiga 
asosiy turdagi oziq-ovqat mahsulotlarini yetkazib beradi. O‘zbekiston Respublikasida 2012–2022-yillarda aholi 
jon boshiga asosiy turdagi qishloq xo‘jaligi mahsulotlarini ishlab chiqarish miqdori o‘sib borish tendensiyasini 
namoyon etgan. Xususan, shu davrda aholi jon boshiga ishlab chiqarish hajmi sabzavot bo‘yicha 20,0, kartosh-
kada 39,8, polizda 42,6, meva va rezavorlarda 22,1, tirik vaznda go‘sht yetishtirishda 37,1 va sutdada 32,9 % 
o‘sishni qayd etgan (1-jadval).

7 ФАО, МФСР, ЮНИСЕФ, ВПП и ВОЗ. 2023. Положение дел в области продовольственной безопасности и питания в мире 
– 2023. Урбанизация, преобразование агропродовольственных систем и здоровый рацион питания в сельско-городском 
континууме Рим, ФАО. –С. 9. https://doi.org/10.4060/cc3017ru

8 Global Hunger Index (GHI), (2023). Global Hunger Index scores by 2023 GHI rank. www.globalhungerindex.org.
9 https://www.un.org/sustainabledevelopment/ru/sustainable-development-goals.

1-jadval: Respublikada aholi jon boshiga asosiy turdagi qishloq xo‘jaligi mahsulotlarini ishlab chiqarish 
dinamikasi

Ko‘rsatkichlar O‘lchov 
birligi

2012-
yil

2014-
yil

2016-
yil

2018-
yil

2020-
yil

2022-
yil

2022-yil 
2012-yilga 
nisbatan 

% da
Qishloq xo‘jaligini YaIMdagi salmog‘i % 32,6 31,8 32,1 30,0 26,8 25,1 ̶ 7,1 f.p.
Qishloq xo‘jaligi mahsulotini o‘sish 
sur’atlari % 107,2 106,3 106,3 100,2 102,9 103,6 ̶ 3,6 f.p.

Aholi jon boshiga qishloq xo‘jaligi mahsulotlarini ishlab chiqarish
Don kg 222,1 226,2 259,4 198,3 221,0 224,1 100,9
Sabzavot kg 260,9 301,9 319,8 296,2 301,8 313,1 120,0
Kartoshka kg 69,1 79,7 87,6 88,4 91,0 96,6 139,8
Poliz kg 47,6 55,1 64,2 55,7 61,8 67,9 142,6
Meva va rezavorlar kg 68,9 81,0 82,0 82,1 81,4 84,1 122,1
Uzum kg 40,5 46,9 50,7 48,2 46,5 49,4 122,0
Go‘sht (tirik vaznda) kg 55,8 61,4 68,2 73,7 73,6 76,5 137,1
Sut kg 245,5 278,8 304,7 317,6 320,7 326,2 132,9
Tuxum dona 130 164 193 226 227 228 175,4

Manba: O‘zbekiston Respublikasi Prezidenti huzuridagi Statistika agentligi ma’lumotlari asosida tuzilgan.

Agrar sektor bilan bir qatorda oziq-ovqat sanoati ham O‘zbekiston iqtisodiyotining muhim tarkibiy qism-
laridan biridir. Bu tarmoq aholiga asosiy turdagi oziq-ovqat mahsulotlarini yetkazib berish bilan birga, qishloq 
xo‘jaligi mahsulotlarini qayta ishlash asosida yuqori qo‘shilgan qiymatga ega tayyor mahsulot ishlab chiqarish 
va eksportga chiqarish imkonini beradi.

O‘zbekiston oziq-ovqat sanoati rivojlanishini ko‘rsatkichlarini tahlil etish shundan darak beradiki, tahlil eti-
layotgan 2012-2022-yillarda oziq-ovqat, ichimlik va tamaki mahsulotlari ishlab chiqarishning jami sanoatdagi 
salmog‘i 18,3 dan 13,8 %ga yoki 4,5 foiz punktga qisqargan. Oziq-ovqat, ichimlik va tamaki mahsulotlari ishlab 
chiqarishni yillik o‘sish sur’atlari esa 4,7 dan 5,4 ga yoki 0,7 foiz punktga oshgan. Ammo 2022-yilda 2012-yilga 
nisbatan natura ko‘rinishida ishlab chiqarish sut va sut mahsulotlarida 77,4, pishloq va brinzada 134,2, kolbasa 
mahsulotlarida 103,7, shakarda 103,5, makaron mahsulotlarida 18,5, un ishlab chiqarishda 78,5 va qandolat 
mahsulotlarida 231,2 %ga oshgan. Faqat non va non mahsulotlari (9,7 %) hamda o‘simlik yog‘i (59,2 %) ishlab 
chiqarishda kamayish qayd etilgan (2-jadval).

2-jadval: Respublikada oziq-ovqat sanoatini rivojlanish dinamikasi

Qayta ishlangan meva-sabzavot 
mahsulotlari

O‘lchov 
birligi

2012-
yil

2014-
yil

2016-
yil

2018-
yil

2020-
yil

2022-
yil

2022-yil 
2012-yilga 
nisbatan, 

% da
Oziq-ovqat, ichimlik va tamaki 
mahsulotlari ishlab chiqarishni jami 
sanoatdagi ulushi

% 18,3 20,4 23,9 13,5 14,0 13,8 ̶ 4,5 f.p.

Oziq-ovqat, ichimlik va tamaki 
mahsulotlari ishlab chiqarishni o‘sish 
sur’atlari

% 104,7 109,1 108,2 100,9 107,9 105,4 +0,7 f.p.

Naturada asosiy turdagi oziq-ovqat mahsulotlarini ishlab chiqarish
Go‘sht va go‘sht mah-suloti ming t. 198,5 221,1 287,2 244,3 189,9 213,0 107,3
Sut va sut mahsulot-lari ming t. 319,0 375,1 546,3 558,2 589,7 566,0 177,4
Pishloq va brinza ming t. 3,8 5,7 11,6 9,0 10,3 8,9 234,2
Kolbasa mahsulotlari ming t. 18,9 27,3 43,5 29,2 38,1 38,5 203,7
O‘simlik yog‘i ming t. 236,0 230,0 223,6 209,8 181,9 96,3 40,8
Shakar ming t. 323,1 425,5 535,0 68,8 188,8 657,7 203,5
Makaron ming t. 77,3 93,0 125,0 110,2 121,7 91,6 118,5

Non va non mahsulotlari ming t. 1062,0 1084,5 1575,3 1473,9 1404,9 970,1 91,3
Un ming t. 1820,3 1979,3 2268,2 2733,5 3509,6 3250,1 178,5
Qandolat mahsulotlari ming t. 43,6 59,2 141,5 120,5 129,7 144,4 331,2

Manba: O‘zbekiston Respublikasi Prezidenti huzuridagi Statistika agentligi ma’lumotlari asosida tuzilgan.

Tahlil etilgan 1 va 2-jadvallardan ma’lumki, 2012-2022-yillar davomida O‘zbekiston Respublikasi qishloq 
xo‘jaligi va oziq-ovqat sanoati tarmoqlari oziq-ovqat mahsulotlarini ishlab chiqarish hajmi barqaror o‘sish ten-
densiyalarini namoyon etgan.

O‘zbekiston Respublikasi Qishloq xo‘jaligi vazirligi ma’lumotlariga ko‘ra 2019-2021-yillarda qishloq xo‘jaligi 
mahsulotlarini qayta ishlash va eksportga chiqarish bo‘yicha jami umumiy qiymati 5,9 trln. so‘mlik 952 ta loyiha 
amalga oshirilgan bo‘lib, ularning quvvati 2888 ming tonnani tashkil etgan (3-jadval). 

3-jadval: O‘zbekiston Respublikasida 2019-2021-yillarda qishloq xo‘jaligi mahsulotlarini qayta ishlash va saqlash 
bo‘yicha amalga oshirilgan loyihalar

Loyihalar yo‘nalishlari

Loyihalar Loyihalarni moliyalashtirish manbalari

soni qiymati,
mlrd so‘m

o‘z 
mablag‘lari,
mlrd so‘m

bank 
kreditlari, 
mlrd so‘m

xorijiy kredit 
va investitsiyalar,
mln. AQSh doll.

Meva-sabzavotni qayta ishlash 179 1426,0 737,7 284,9 37,0

Go‘sht va sutni qayta ishlash 149 900,0 520,8 287,5 8,4

Boshqa oziq-ovqat ishlab chiqarish 
loyihalari 607 2817,0 1180,0 394,0 114,0

Agrologistika markazlari 17 757,0 270,0 376,0 10,1

Sovutkichli omborxonalar bo‘yicha loyihalar 1314 825,0 366,0 95,0 33,0
Manba: O‘zbekiston Respublikasi Qishloq xo‘jaligi vazirligi. www.agro.uz

Loyihalarni amalga oshirilishi yo‘nalishlari bo‘yicha qaraganda:

● meva-sabzavot mahsulotlarini qayta ishlash bo‘yicha – umumiy qiymati 1426,0 mlrd so‘mlik 179 ta 
loyiha;

● go‘sht va sutni qayta ishlash bo‘yicha – umumiy qiymati 900,0 mlrd so‘mlik 149 ta loyiha;

● boshqa oziq-ovqat mahsulotlarini ishlab chiqarish bo‘yicha - umumiy qiymati 2817,0 mlrd so‘mlik 607 ta 
loyiha; 

● agrologistika markazlarini barpo etish bo‘yicha - umumiy qiymati 757,0 mlrd so‘mlik 17 ta loyiha;

● sovutkichli omborxonalar barpo etish bo‘yicha - umumiy qiymati 825,0 mlrd so‘mlik 1314 ta loyiha lar 
amalga oshirilgan.

O‘zbekiston Respublikasi Prezidentining 2019-yil 29-iyuldagi “Qishloq xo‘jaligi mahsulotlarini chuqur qayta 
ishlash va oziq-ovqat sanoatini yanada rivojlantirish bo‘yicha qo‘shimcha chora-tadbirlar to‘g‘risida”gi PF-4406-
sonli Farmoni, 2020-yil 9-sentyabrdagi “Respublika oziq-ovqat sanoatini jadal rivojlantirish hamda aholini sifatli 
oziq-ovqat mahsulotlari bilan to‘laqonli ta’minlashga doir chora-tadbirlar to‘g‘risida”gi PQ-4821-sonli va boshqa 
me’yoriy hujjatlarda qishloq xo‘jaligi mahsulotlarini chuqur qayta ishlash asosida oziq-ovqat sanoatini rivojlanti-
rish, investitsiyalar jalb etish evaziga qayta ishlash sanoati korxonalarini qurish va modernizatsiyalash, logistika 
va saqlash tizimlarini kengaytirish bo‘yicha muhim vazifalar belgilab berilgan.

 Ammo jahon taraqqiyotida yuz berayotgan global o‘zgarishlar sharoitida (pandemiya, iqlim o‘zgarishlari, 
siyosiy keskinliklar va ziddiyatlar, iqtisodiy inqirozlar) agrar va oziq-ovqat sanoati tarmoqlarining samaradorlik 
ko‘rsatkichlari past bo‘lib, barqaror oziq-ovqat ta’minoti hamda xavfsizligini ta’minlashga salbiy ta’sir ko‘rsat-
moqda. Xususan:

1. Qishloq xo‘jaligi tarmog‘ida:
● tarmoqda band aholining jami bandlarga nisbatan salmog‘i rivojlangan mamlakatlarda 1,3–5 % ni tashkil 

etsa, respublikamizda bu ko‘rsatkich salkam 25 % ni tashkil etadi (2022-y.) va bu holat faol mehnat 
resurslarining katta qismini agrar sektorda unumsiz mehnat bilan band bo‘lishiga olib kelmoqda;

● ekinlarning hosildor, kasalliklar va suvsizlikka chidamli, saqlash va tashish imkoniyatlari yuqori bo‘lgan 
sifatli navlari, urug‘liklar yetishmaydi; ularni rayonlashtirish va optimal joylashtirish, ilmiy asoslangan 
almashlab ekish tizimi yaxshi yo‘lga qo‘yilmagan;

● sug‘orishda eski an’anaviy usullardan foydalanilishi suv taqchilligi sharoitida ortiqcha suv sarflanishiga 
va yer osti sizot suvlari ko‘tarilib ketishiga, natijada sug‘oriladigan ekin maydonlarining 45 foizdan 
ortig‘ini u yoki bu darajada sho‘rlanishiga va ekinlar hosildorligining pasayib ketishiga sabab bo‘lmoqda;

● qishloq xo‘jaligi texnika parki eskirgan (2022-yilda yer haydash traktorlarining 45, yer yumshatgich trak-
torlarning 59, g‘alla o‘rish kombaynlarining 41, kultivatorlarning 60, pluglarning 53 %i 11 yildan ortiq 
xizmat qilgan10) va ularni yangilanish darajasi past, tarmoqda yuqori unumli texnika vositalari, mashina 
va uskunalar hamda zamonaviy agrotexnologiyalar yetishmaydi;

● qishloq xo‘jaligi ishlab chiqaruvchilari agrokimyoviy tuproq tahlili, ekinlarni sputnik navigatsiya tizimlari 
orqali optimal joylashtirish, vegetatsiya davrida avtomatik oziqlantirish va kuzatib borish bo‘yicha elek-
tron platformalarga ega emas; 

● chorvachilikda aksariyat ish jarayonlari qo‘l kuchi yordamida amalga oshiriladi, chorva mollarini oziqlan-
tirish va ularning organizmini kuzatib borish hamda chorvachilikdagi boshqa ish jarayonlarini avtomatik 
rejimda amalga oshiradigan ilg‘or texnologiyalar deyarli qo‘llanilmaydi.

2. Oziq-ovqat sanoati tarmog‘ida:
● qishloq xo‘jaligi xomashyosini qayta ishlash darajasi (2020-yilda sabzavotlarning 6,1, meva va reza-

vorlarning 19,0, uzumning 9,2, go‘shtning 5,8 va sutning 15.3 %i11) mavjud imkoniyatlar va resurslarga 
mos kelmaydi);

● qayta ishlash korxonalarining quvvatlaridan foydalanish dara jasi past, ularda moddiy va ma’naviy 
jihatdan eskirgan asbob-uskunalar salmog‘i katta (2020-yili asosiy faoliyatga taalluqli asosiy vosi-
talarning eskirish darajasi - 34,3 %, chiqib ketish koeffitsiyenti – 7,5 %12);

● jahon andozalariga mos keluvchi va zamonaviy raqamli texnologiyalarga (to‘liq avtomatlashgan robotli 
tizimlar, “ulkan ma’lumotlar” (Big Data), “bulut”li texnologiyalar) asoslangan “aqlli fabrikalar va zavodlar” 
yetishmaydi;

● qishloq xo‘jaligi xomashyosi yetishtirib beruvchilar hamda qayta ishlash korxo nalarining kooperatsi-
yasiga asoslangan hamda yagona elektron platforma orqali bog‘langan zamonaviy sexlar, sovitish 
kameralari, saralash va qadoqlash punktlari hamda ularni tashish bilan shug‘ullanuvchi maxsus trans-
port-logistika tizimlari yetarli darajada shakllanmagan va boshqalar.

Bular oqibatida respublikamiz aholisini o‘rta va uzoq muddatli istiqbolda oziq-ovqat mahsulotlari bilan 
barqaror ta’minlash va oziq-ovqat xavfsizligini mustahkamlash, qishloq aholisining bandligi, moddiy farovon-
ligini oshirish hamda ular uchun munosib turmush tarzini shakllantirish masalalari yetarlicha o‘z yechimini top-
masdan qolmoqda. 

Ko‘pchilik olimlar va soha mutaxassislarining fikricha, global oziq-ovqat ta’minoti va xavfsizligini ta’min-
lash masalasini tarmoqlarga raqamli texnologiyalar va innovatsion yechimlar kiritish, bir so‘z bilan aytganda, 
“Qishloq xo‘jaligi 4.0” va “Sanoat 4.0” konsepsiyalari doirasida “Aqlli sanoat” va “Aqlli qishloq xo‘jaligi”ni joriy 
etish orqaligina hal etish mumkin. Masalan, “Future Market Insights” tahlilchilariga ko‘ra, dunyoda “aqlli qishloq 
xo‘jaligi”ga o‘tish sekinlik bilan, ammo ishonchli tarzda amalga oshirilyapti. Bozorning katta qismi (53 %i) Shi-
moliy Amerikada joylashgan. Bu AQSh fermerlari tomonidan aqlli innovatsiyalarga bo‘lgan kuchli qiziqish bilan 
bog‘liqdir. IT-texnologiyalar yer maydonlarida asosan don ekinlari yetishtirishda faol qo‘llanilyapti va bu “aniq 
dehqonchilik” nomi bilan atalyapti. Umuman olganda, “Goldman Sachs Group” tahlilchilari ko‘plab mamlakatlar 
“analog”dan “aqlli”ga o‘tish orqali o‘z qishloq xo‘jaligini faol rivojlantirib borayotganini ta’kidlashgan. Ularning 
prognoziga ko‘ra, yangi texnologik yechimlarni joriy etish bilan 2050-yilga borib dehqonchilikni dunyo bo‘yicha 
70 foizga oshirishga erishish mumkin. Bu deyarli 800 mlrd. dollarlik qo‘shimcha mahsulot demakdir13. 

O‘zbekiston Respublikasi Prezidentining 2020-yil 5-oktyabrdagi “Raqamli O‘zbekiston-2030” strategiyasini 
tasdiqlash va uni samarali amalga oshirish chora-tadbirlari to‘g‘risida”gi PF-6079-sonli, 2019-yil 23-oktyabrdagi 
“O‘zbekiston Respublikasi qishloq xo‘jaligini rivojlantirishning 2020-2030-yillarga mo‘ljallangan strategiyasini 
tasdiqlash to‘g‘risida”gi PF-5853-sonli farmonlari, 2020-yil 28-apreldagi “Raqamli iqtisodiyot va elektron huku-
matni keng joriy etish chora-tadbirlari to‘g‘risida”gi PQ-4699-sonli qarori, O‘zbekiston Respublikasi Vazirlar Mah-

10 O‘zbekiston Respublikasi Qishloq xo‘jaligi vazirligi ma’lumotlari. www.agro.uz
11 O‘zbekiston Respublikasi Prezidenti huzuridagi Statistika agentligi ma’lumotlari. www.stat.uz.
12 O‘zbekiston Respublikasi Prezidenti huzuridagi Statistika agentligi ma’lumotlari. www.stat.uz.
13 Endi qishloq xo‘jaligi tizimi ham “aqlli” bo‘ladi. https://www.xabar.uz/ texnologiya/endi-qishloq-xojaligi-tizimi-ham-aqlli-boladi.

kamasining 2020-yil 17-dekabrdagi “O‘zbekiston Respublikasi agrosanoat majmuyi va qishloq xo‘jaligida raqa-
mlashtirish tizimini rivojlantirish chora-tadbirlari to‘g‘risida”gi 794-sonli qarori hamda boshqa me’yoriy-huquqiy 
hujjatlarda mavjud yer, suv va boshqa tabiiy resurslardan oqilona foydalanish imkonini beruvchi raqamli tex-
nologiyalarga asoslangan ishlab chiqarishining zamonaviy shakllarini qo‘llash va maksimal darajada avtomat-
lashtirish, shuningdek, mamlakat oziq-ovqat xavfsizligini ta’minlash imkonini beruvchi innovatsion g‘oyalar va 
texnologiyalarni joriy etish borasida vazifalar belgilab berilgan. 

BMT Oziq-ovqat va qishloq xo‘jaligi tashkiloti (FAO UN) tadqiqotlariga ko‘ra barqaror rivojlanish maqsad-
lari yo‘lida oziq-ovqat mahsulotlari ishlab chiqarish zanjirini raqamlashtirish yoki “aqlli sanoat” va “aqlli qishloq 
xo‘jaligi”ni joriy etish resurslardan foydalanishni optimallashtirish, kommunikatsiyalarni kengaytirish va yuqori 
inklyuzivlik hisobiga agrar sektorda unumdorlikni va ishlab chiqarish samaradorligini oshirish hamda yangilana- 
yotgan bozor sharoitlariga moslashuvchanlikni ta’minlaydi. Ammo tarmoqda raqamli transformatsiyani amalga 
oshirishning tayanch shart-sharoitlari mavjud bo‘lib, ularga quyidagilarni kiritish mumkin:

● raqamli texnologiyalarni qo‘llashga imkon yaratuvchi minimal sharoitlar: raqamli texnologiyalarning 
mavjudligi; ularga jismoniy va moliyaviy ulanish imkoniyatlari; aholining kompyuter savodxonligi dara-
jasi; axborot-kommunikatsiya texnologiyalari sohasida ta’lim berish darajasi; raqamli texnologiyalar 
sohasidagi siyosiy chora-tadbirlar (elektron Hukumat va boshq.);

● raqamli texnologiyalarni qo‘llab-quvvatlovchi (yo‘ldosh) sharoitlar: Internet, mobil aloqa va ijtimoiy 
tarmoqlarning tarqalganligi va ulardan foydalanish imkoniyatlari; raqamli texnologiyalar bilan ishlash 
ko‘nikmalari; tadbirkorlik va innovatsiyalarni qo‘llab-quvvatlanishi (biznes-inkubatorlar, startaplar va 
boshqa innovatsion dasturlar)14.

Bugungi kunda rivojlangan mamlakatlarda oziq-ovqat mahsulotlari ishlab chiqarish zanjirida raqamli tex-
nologiyalarga asoslangan “aqlli sanoat” va “aqlli qishloq xo‘jaligi”ni joriy etish orqali “Sanoat 4.0” va “Qishloq 
xo‘jaligi 4.0” innovatsion rivojlanish fazasiga kirib borilmoqda. Ishlab chiqarishga raqamlashtirilgan innovatsion 
texnologiyalarni, xususan: keng tarmoqli internet, mobil aloqa, axborot texnologiyalari (sun’iy intellekt, avtomat-
lashtirilgan boshqarish platformasi), mashina va asbob-uskunalar (haydovchisiz boshqariladigan o‘ziyurar 
traktor va mashinalar, uchuvchisiz boshqariladigan dronlar, sensorli datchiklar, boshqarish elementlari) qo‘llash 
natijasida “aqlli sanoat”, “aqlli fabrikalar” (intelligent manufacturing), “ulkan ma’lumotlar” (Big Data), “bulut”li 
texnologiyalar (cloud technologies), “aqlli qishloq xo‘jaligi”, “aqlli bog‘”, “aqlli issiqxona”, “aqlli ferma” kabi ilg‘or 
xo‘jalik yuritish usullari kirib kelmoqda (4-jadval) .

4-jadval: Oziq-ovqat mahsulotlari yetishtirish zanjirini raqamlashtirish bo‘yicha xorijiy tajribalar
Mamlakatlar Oziq-ovqat mahsulotlari yetishtirish zanjirini raqamlashtirish yo‘nalishlari va natijalari

Niderlandiya

Raqamli texnologiyalar yordamida ishlab chiqarish jarayonlarini optimallashtirish, samarali logistika 
tizimi va yuqori mehnat unumdorligi Niderlandiyani bu borada yetakchi pozitsiyaga olib chiqdi. 
Vageningin universiteti g‘oyasi asosida “oziq-ovqat vodiysi”ni yaratilishi mamlakatni oziq-ovqat 
eksporti va raqamli texnologiyalar bo‘yicha yetakchilardan biriga aylantirdi. 2020-yil natijalari bo‘yicha 
Niderlandiya axborot-kommunikatsiya texnologiyalari rivojlanishi darajasini ifodalovchi tarmoq 
tayyorgarligi indeksida birinchi o‘rinni egalladi.

Germaniya

Germaniya oziq-ovqat va qishloq xo‘jaligi vazirligi huzurida fan va biznes vakillaridan tashkil 
topgan ekspert guruhlari va “raqamli maydon”ni shakllantirish orqali turli tajribalar olib borilmoqda. 
Asosiy e’tibor qishloq hududlarida raqamli infratuzilmalar va keng polosali internetni rivojlantirishga 
qaratilmoqda. Axborot-kommunikatsiya texnologiyalari rivoj-lanishi darajasini ifodalovchi tarmoq 
tayyorgarligi indeksida Germaniya 12 o‘rinni egallaydi

Isroil

Raqamli texnologiyalarning asosiy farqli xususiyati raqobatbardoshlik muammosini hal etishga 
fanlararo yondashuvning mavjudligidir. Innovatsion tadqiqotlar boshida Vulkani tadqiqot markazi 
turadi. Raqamlashtirish bo‘yicha xalqaro reytinglarda yuqori pozitsiyalarni egallab keladi. Masalan 
global innovatsion indeksda Isroil 15 o‘rinni egallagan

Polsha

Polshada agrosanoat majmuasini raqamlashtirish borasidagi davlat siyosatining o‘ziga xosligi 
raqamli texnologiyalar vositasida byurokratik to‘siqlarni bartaraf etish hamda davlat tomonidan ishlab 
chiqarishni tartibga solishni soddalashtirishga qaratilgan. Mamlakatda fermerlar uchun “yagona 
darcha” elektron platformasi mavjud bo‘lib, u orqali fermerlarga kerakli yordam va servis xizmatlari 
ko‘rsatish amalga oshiriladi. Elektron hukumatni rivojlantirish indeksida Polsha 24 o‘rinni egallaydi

Манба: Международный опыт развития цифровизации в АПК: государственная поддержка, регулирование, 
практика. Евразийская экономическая комиссия. Москва, 2018. https://eec.eaeunion.org/upload/medialibrary/
d62/. –С. 8-9.

14 Н.М.Трендов, С.Варас и М. Цзен. Цифровые технологии на службе сельского хозяйства и сельских районов (справочный 
документ). Продовольственная и сельскохозяйственная организация Объединенных Наций (ФАО). Рим, 2019. – С. 8-9

Yuqorida keltirilgan jadvaldan ma’lumki, raqamli texnologiyalardan foydalanish va raqamli infratuzilmalarni 
rivojlantirish qishloq xo‘jaligida hosildorlik va samaradorlikni oshirishga olib keladi.

I. Abdullayeva va B. Ahmedovlarning fikricha, “aqlli qishloq xo‘jaligi”dan foydalangan holda quyidagi nati-
jalarga erishish mumkin:

● “aqlli issiqxonalar” o‘g‘itlar, kimyoviy moddalar va suvdan samaraliroq foydalanish hamda ekinlarni par-
varish qilish uchun zarur bo‘lgan xodimlar sonini optimallashtirishga, shuningdek, inson omili ta’sirida 
yuz beradigan yo‘qotishlarni kamaytirishga imkon beradi. Bu butun sug‘orish jarayoni va mikroiqlimni 
nazorat qilish imkonini beradi.. Bundan tashqari, barcha tizimlarning rentabelligi va sifatini nazorat qilish 
orqali mahsulot sifatini yaxshilash va ishlab chiqarish xarajatlarni kamaytirish bilan birga, unumdorlikni 
20-40% ga oshirish imkonini beradi;

● dron va multikopterlardan ekin maydonlarini xaritalash uchun foydalanish mumkin. Ulardan, shuning- 
dek, dalalarning elektron 3D xaritalarini yaratish, o‘g‘it solish me’yorlarini hisoblash, dalalarni tekshirish 
va ekinlar holatini kuzatish, o‘simliklar haroratini o‘lchash (ayniqsa, qurg‘oqchilik davrida), transport 
va qishloq xo‘jaligi texnikalarining ishlashini nazorat qilish, yer maydonlarini qo‘riqlash, o‘simliklarni 
himoya qilish va o‘g‘itlashning optimal vositalarilarini tanlashda foydalanish mumkin;

● aqlli fermalar chorvachilik mahsuldorligi va mahsulot sifatini oshirishi, shuningdek, xarajatlarni kamay-
tirishi mumkin. Oziqlantirish, sog‘ish va hayvonlar salomatligini nazorat qilishning avtomatlashtirilgan 
tizimlaridan foydalanish sog‘in sigirlar mahsuldorligini 30-40 foizga oshirishi va mavjud ozuqa zaxirala- 
ridan samarali foydalanish imkonini beradi15.

Tractica kompaniyasi hisob-kitoblariga ko‘ra, 2024 yilga borib agrosanoat majmuasiga 594 ming donagacha 
qishloq xo‘jaligi robotlari yetkazib beriladi. Tahlilchilar raqamli texnologiyalarni qishloq xo‘jaligida qo‘llashning 
quyidagi muhim yo‘nalishlariga e’tibor qaratishadi:

● uchuvchisiz traktorlar va samolyotlar;

● moddiy resurslarni boshqarish;

● vegetatsiya davrida ekinlarni parvarish qilishning avtomatlashtirilgan tizimlari;

● chorvachilik fermalarini boshqarishning avtomatlashtirilgan tizimlari16.

Respublikamiz agrar sektoriga “Aqlli qishloq xo‘jaligi” va “Qishloq xo‘jaligi 4.0” Konsepsiyasini joriy etish ish-
lari endi boshlanmoqda. O‘zbekiston Respublikasi Vazirlar Mahkamasining 2020-yil 17-dekabrdagi “O‘zbekiston 
Respublikasi agrosanoat majmuyi va qishloq xo‘jaligida raqamlashtirish tizimini rivojlantirish chora-tadbirlari 
to‘g‘risida”gi 794-sonli qarori bilan tasdiqlangan “Aqlli qishloq xo‘jaligi” texnologiyalarini rivojlantirish strategi-
yasida quyidagi vazifalarni amalga oshirish ko‘zda tutilgan:

● qishloq xo‘jaligi yerlaridan foydalanishda raqamli axborot texnologiyalarini joriy etish;

● zamonaviy kompyuter texnologiyalarini tatbiq etish orqali suv resurslarini boshqarish va undan foydal-
anish;

● intensiv bog‘lar tashkil etish va bog‘dorchilikda avtomatlashtirilgan boshqarish texnologiyalarini joriy 
etish;

● issiqxona xo‘jaliklarida avtomatlashtirilgan, kompyuterlash-tirilgan intellektual texnologiyalarni joriy 
etish;

● qishloq xo‘jaligi mahsulotlarini saqlash va qayta ishlash jarayonlariga zamonaviy texnologiyalarni joriy 
etish;

● zamonaviy axborot va kommunikatsiya texnologiyalari bilan jihozlangan logistika va savdo markazlarini 
tashkil etish;

● “Aqlli qishloq xo‘jaligi” texnologiyalarini joriy etishning normativ-huquqiy bazasini shakllantirish. 

Tahlillar shuni ko‘rsatadiki, bugungi kunda O‘zbekiston agrar sektoriga raqamli texnologiyalarga asoslangan 
innovatsion texnologiyalarni qo‘llash ko‘lami o‘ta tor doirada bo‘lib, bu strategiya doirasida qo‘yilgan maqsad va 

15 Abdullayeva I.M., Axmedov B.R. “Aqlli” qishloq xo‘jaligi – xorij tajribasi va innovatsion texnologiyalar // “Iqtisodiyot va innovatsion 
texnologiyalar” ilmiy elektron jurnali. №5, sentyabr-oktyabr, 2020-yil. 3-5 b.

16 Karimov N., Qulmatova B., Buranova D. Qishloq xo‘jaligida raqamli texnologiyalarni joriy etish masalalari // Academic Research in 
Educational Sciences. Volume 2. Issue 2. 2021. P. 4.

vazifalarning nafaqat respublikamiz, balki dunyo miqyosida ham endigina kengayib borayotganligi va nisbatan 
yangiligi bois, zaruriy axborot manbalari va boshqa vositalarni olish imkoniyati cheklanganligi, raqamli tex-
nologiyalarni joriy etishda murakkab IT texnologiyalar, sun’iy intellekt vositalari hamda yuqori malakali mutax-
assislardan foydalanishni talab etishi bilan bog‘liq. Masalan, raqamli texnologiyalarni qo‘llash asosan Internet 
tarmog‘ining rivojlanganligiga bog‘liq bo‘lib, “hozirgi kunda internet tarmog‘iga bog‘lanishda asosiy texnologiya 
sifatida 4G qaralayotgan, hamda jahon bo‘ylab 90 foiz abonet 3G dan kam bo‘lmagan texnologiya bo‘yicha 
bog‘lanish imkoniyatiga egaligiga qaramay, sust rivojlangan mamlakatlarda qishloq aholisining uchdan bir qis-
migina 3G texnologiyali tarmoqdan foydalanadi17. 

Mutaxassislarning fikricha, qishloq xo‘jaligi ishlab chiqaruvchilari mavsum davomida 40 dan ortiq turli 
qarorlar qabul qilishlari zarur bo‘ladi. Ushbu yechimlarning aksariyati ishlab chiqarish unumdorligiga bevo-
sita ta’sir ko‘rsatadigan raqamlashtirishga bog‘liq. Hozirgi vaqtda qishloq xo‘jaligida mineral o‘g‘itlar va o‘sim-
liklarni himoya qilish vositalarining yetishmasligi yoki ortiqcha ishlatilishi, biologik xilma-xillikning yo‘qolishi, 
qurg‘oqchilik, cho‘llanish va iqlim o‘zgarishi bilan bog‘liq ko‘plab muammolarga duch kelmoqda. Mutaxas-
sislarning fikricha, hosilning 33 foizi ekish, yetishtirish, saqlash va tashish jarayonlarida nobud bo‘ladi. Hozirgi 
vaqtda mavjud yer, suv, moddiy-texnika va mehnat resurslaridan oqilona foydalanishni ta’minlovchi “aqlli” fer-
merlik yoki “aqlli qishloq xo‘jaligi” texnologiyalari katta ahamiyatga ega18.

X U L O S A  V A  T A K L I F L A R
Tadqiqot doirasida olingan natijalar asosida quyidagi xulosa tavsiyalarni ilgari suramiz: 

● agrar ishlab chiqarishni zamonaviy texnikalar, mashinalar va uskunalar bilan ta’minlash darajasini 
keskin oshirish hamda ekinlarni parvarishlashning intensiv, resurs tejovchi va zamonaviy agrotexnologi-
yalarini joriy etishni kengaytirish;

● raqamli texnologiyalarga asoslangan “Qishloq xo‘jaligi 4.0” va “Sanoat 4.0” konsepsiyalarini qo‘llashning 
ahamiyati hamda nazariy-uslubiy asoslarini tadqiq etishga qaratilgan ilmiy izlanishlarni kengaytirish;

● raqamli texnologiyalar asosida “Sanoat-4.0” konsepsiyasini joriy etishning tashkiliy iqtisodiy mexa- 
nizmlarini yaratish hamda bu borada fan-texnika yutuqlarini joriy etish;

● avtomatlashtirilgan raqamli texnologiyalarni qo‘llashga asoslangan “aqlli sanoat”, “aqlli fabrikalar” 
(intelligent manufacturing), “ulkan ma’lumotlar” (Big Data), “bulut”li texnologiyalar (cloud technologies), 
“agrosanoat majmuyi boshqaruvida raqamlashtirilgan texnologiyalar”, “aniq dehqonchilik”, “aqlli dala”, 
“aqlli bog‘”, “aqlli issiqxona” va “aqlli chorva fermasi” kabi innovatsion usullarni joriy etish mexanizmla-
rini ishlab chiqarish va ularning iqtisodiy samaradorlikka ta’sirini baholash; 

● O‘zbekiston agrooziq-ovqat tizimiga raqamli texnologiyalarni joriy etilishi, ishlab chiqarishni mexanizat-
siyalash va avtomatlashtirishning hozirgi holatini tahlil etish asosida bu borada mavjud muammolar, 
ularga ta’sir ko‘rsatuvchi omillarni aniqlash hamda ularning yechimini topish ustida izlanishlar olib borish;

● raqamli texnologiyalar asosida qishloq xo‘jaligi ekinlarini optimal joylashtirish, oziq-ovqat va resurslar 
bozorlari kon’yukturasini prognozlashning balanslashgan muvozanatlik va iqtisodiy-matematik model-
lariini tuzish va prognozlash;

● rivojlangan mamalakatlarda “aqlli sanoat” va “aqlli qishloq xo‘jaligi” hamda raqamli texnologiyalar tizimini 
qo‘llash tajribalarini o‘rganish asosida ularning maqbullarini tanlash hamda respublikamiz sharoitlariga 
moslashtirib qo‘llash yuzasidan tavsiyalar ishlab chiqish;

● oziq-ovqat mahsulotlari ishlab chiqarishni samarali tashkil etishda zamonaviy intellektual texnologiyalar, 
jumladan: haydovchisiz boshqariladigan o‘ziyurar texnika va mashinalar, kamera va sensorlar bilan 
ta’minlangan navigatsiya dronlari, chorva mollari va ekinlar organizmi, tuproq namligi va mikroklimatni 
kuzatib boruvchi datchiklar, chorva fermalarini boshqarishning avtomatlashtirilgan tizimlari, ma’lumot- 
larni tahlil qilish va boshqarish platformalari kabi aqlli yechimlarni ishlab chiqishda neyrotarmoq das-
turini ishlab chiqish va joriy etish bo‘yicha amaliy yo‘riqnomalar yaratish;

● turli kasalliklar va zararkunandalarga qarshi kurashish sohalarida ilmiy-tadqiqotlar olib borish, qishloq 
xo‘jaligida gen injeneriyasi borasida to‘plangan jahon tajribalaridan keng foydalangan holda milliy 
tizimni yaratish;

17 Н.М.Трендов, С.Варас и М. Цзен. Цифровые технологии на службе сельского хозяйства и сельских районов (справочный 
документ). Продовольственная и сельскохозяйственная организация Объединенных Наций (ФАО). Рим, 2019. – С. 8-9.

18 N. Karimov, B. Qulmatova, D. Buranova. Qishloq xo‘jaligida raqamli texnologiyalarni joriy etish masalalari // Academic Research in 
Educational Sciences. Volume 2. Issue 2. 2021. P. 4.

● oziq-ovqat mahsulotlarini yetishtirish, saqlash, birlamchi va chuqur qayta ishlash hamda sotish jarayon-
larini yagona raqamli platformaga bog‘lash orqali “qo‘shilgan qiymat zanjiri”ni kuzatib borish va tizimda 
mahsulotlar nobud bo‘lishi bilan bog‘liq yo‘qotishlarni kamaytirish borasida tavsiyalar ishlab chiqish.

Fikrimizcha, bu chora-tadbirlarning tizimli amalga oshirilishi mamlakat oziq-ovqat xavfsizligini mustahkam-
lashga o‘z hissasini qo‘shadi.

